
CYNGOR DINAS EFFESUS!
-
gan Catrin Roberts

Cefndir Beiblaidd:
Actau 19:21 – 41

Cymeriadau:
Clerc y Ddinas. Ysgrifennydd
Offer:
Unrhyw beth sy’n creu golygfa swyddfa. Ffôn

(yr Ysgrifennydd yn gweithio wrth ei ddesg.  Clerc dinas Effesus yn dod i’r llwyfan)

Ysgrifennydd: 
Neges ar eich desg, Syr. Yr Uwch-Swyddog Olivius yn gofyn i chi ffonio’n ôl yn syth.  

Clerc:
O na!  Ar ben popeth arall!  Ydy Olivius wedi clywed am yr helynt?

Ysgrifennydd:
Ydy Syr. Ac mae’n gofyn am adroddiad llawn.  Mae hefyd yn gofyn  (edrych ar nodiadau – fel pe bai’n darllen nodyn) “ydy awdurdodau’r ddinas wedi llwyddo i ddatrys y sefyllfa anffodus yn Effesus, neu oes angen cymorth Rhufain?”

Clerc:
(yn codi’r ffôn ac yn siarad wrth ddeialu)


“angen cymorth Rhufain” wir!  Fe ddyweda i wrtho beth i’w wneud gyda “cymorth Rhufain”

......(tôn ei lais yn newid wrth iddo gael cysylltiad ffôn.  Sgwrs ffôn unochrog yn dilyn)


Noswaith dda, Uwch Swyddog Olivius.  Popeth yn iawn gyda chi?


Oedd, roedd neges ar y ddesg.  Newydd ddod i’r swyddfa.  Does dim angen i chi boeni o gwbl, Uwch-Swyddog Olivius.  Mae popeth yn iawn yma yn Effesus.


Helynt ?  Pa helynt?


O hynny!  

Na, does dim achos i chi boeni o gwbl. Camddealltwriaeth bach rhwng rhai o weithwyr arian y ddinas a dyn o’r enw Paul, ymwelydd â’r ddinas.


Y broblem?  

Wedi ei datrys!  Y gweithwyr arian sy’n gwneud souvenirs a delwau bach o Diana i’w gwerthu yn ardal y deml fawr yn meddwl bod Paul yn difetha eu busnes.


Sut?  

Mae’r Paul yma yn rhan o ryw grefydd newydd, ac mae’n pregethu fod duwiau o waith llaw ddim yn dduwiau go iawn.  Roedden nhw’n poeni y byddai pobl yn stopio prynu’r delwau bach arian yma ar ôl gwrando ar Paul.   Wrth gwrs mae’r gweithwyr arian yn dibynnu’n drwm ar fusnes y deml ac ar y twristiaid.


Yr arweinydd?  

Demetrius.   

Ydy, mae o’n aelod o’r undeb, ac wedi ei drwyddedu i weithio yn y ddinas.

Riot?

Twt, mae ‘reiat’ yn air rhy gryf.  Roedd pobl wedi cynhyrfu, ac aeth criw ohonyn nhw i’r theatr.......

Faint?

Tua....wn i ddim....ychydig o gannoedd efallai.

Miloedd?

Wn i ddim oedd yna gymaint â hynny........

Hostages?

Dim byd o’r fath.  Wedi mynd â dau o gynorthwywyr Paul, Gaius ac Aristarchus hefo nhw.........er mwyn iddyn nhw fynd â’r neges yn ôl at Paul.

Na. Cadwodd Paul yn ddigon pell o’r theatr ar gyngor ei ffrindiau.

Difrod?

Na, doedd dim difrod o gwbl.  Protest swnllyd efo lot o weiddi a chanu mawl i Artemis, neu Diana, ond......

Ydy, mae pawb wedi mynd yn ôl i’w tai erbyn hyn. Mae’r strydoedd yn wag ac yn dawel.  Es i i’r theatr fel Clerc y ddinas a dweud wrthyn nhw am bwyllo.  Dywedais i yn glir, os oedd cwyn yn erbyn y bobl yma, wel, llys barn amdani.......

Oedd, roedd pawb yn rhesymol ac yn cytuno....

Na, na, na..Does dim angen anfon milwyr yma o gwbl.  Wrth gwrs, Olivius.  Na Olivius. Diolch yn fawr Olivius.  Noswaith dda Olivius.

(ffôn i lawr a troi at yr ysgrifennydd)

Phiw! Sôn am hanner y stori!  Os na fyddwn ni’n ofalus bydd Effesus yn colli ei statws rhydd, a bydd y Rhufeiniaid yn ein rheoli ni hefo llaw haearn. Rydw i am i ti gysylltu hefo Demetrius. Gofyn iddo ddod yma erbyn 9 o’r gloch bore fory. Rhaid iddo ddeall ei fod o ddim yn gallu codi helynt yma yn Effesus, yn enwedig ar gownt rhyw bregethwr teithiol fel Paul.  Dw i ddim yn gwybod beth fyddai wedi digwydd petawn i ddim wedi mynd i’r theatr a llwyddo i dawelu’r dyrfa.  Edrych!  (estyn ei law)  Rydw i’n dal i grynu.

Ysgrifennydd:
Wel, rydw i wedi clywed fod Paul yn mynd i adael Effesus.

Clerc:


Diolch byth. Efallai bydd bywyd tawel eto wedyn!

